
ᓇᓗᓇᐃᖅᓯᔾᔪᑎᑦ ᑎᑎᖅᑲᑦ 
 

ᐱᓕᕆᐊᒃᓴᖏᑦ ᒪᓕᒐᓕᐅᖅᑎᓕᒫᖅ ᑲᑎᒪᔨᖏᑕ ᐊᒻᒪᓗ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑕ 
 
 

ᑖᒃᑯᐊ ᑎᒥᐅᔪᑦ ᑎᑎᖅᑲᑎᒍᑦ  ᓇᓗᓇᐃᖅᑕᐅᓯᒪᕗᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᒻᒪᓗ ᐊᐅᓚᑦᑎᔨᑦ 
ᑲᑎᒪᔨᖏᑕ ᐱᖁᔭᕐᔪᐊᖓᓐᓂ.  
 
 ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ (FC) ᑲᑎᒪᔨᖃᖅᐳᖅ 19−ᖑᔪᓂᒃ ᒪᓕᒐᓕᐅᖅᑎᓂᒃ. 
 
 ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ (RMC)  ᑲᑎᒪᔨᖃᖅᐳᑦ ᐃᓘᓐᓇᖏᓐᓂᒃ ᒪᓕᒐᓕᐅᖅᑎᑐᐃᓐᓇᐅᔪᓂᒃ 

(ᒪᓕᒐᓕᐅᖅᑎᑦ ᐊᓯᖏᑦ ᐅᖃᖅᑎᐅᑉ, ᓯᕗᓕᖅᑎᐅᑉ ᐊᒻᒪᓗ ᒥᓂᔅᑕᐃᑦ). 
 
ᑖᒃᑯᐊ ᑎᒥᐅᔪᑦ ᑎᑎᖅᑲᑎᒍᑦ ᓴᓐᖏᓂᖅᑖᖅᑎᑕᐅᓯᒪᖏᑦᑑᒐᓗᐊᑦ ᐱᖁᔭᕐᔪᐊᑎᒍᑦ, ᐱᔨᑦᓯᕈᑕᐅᕗᑦ 
ᐱᒻᒪᕆᐅᔪᓂᒃ ᑲᑎᒪᓂᐅᔪᓄᑦ ᒪᓕᒐᓕᐅᖅᑎᑦ ᑲᑎᒪᖃᑦᑕᕈᓐᓇᕐᓗᑎᒃ ᑕᑎᒌᖃᑦᑕᐅᑦᑎᐊᕐᓗᓂ ᓲᕐᓗ 
ᐸᕐᓇᐅᑎᖃᖅᑎᓪᓗᒋᑦ ᒪᓕᒐᓕᐅᕐᕕᖕᒥ ᐱᓕᕆᔭᐅᓂᐊᖅᑐᓂᒃ, ᓯᕗᓪᓕᐅᔾᔭᐅᔪᓂᒡᓗ ᐋᖅᑭᒡᓱᐃᑎᓪᓗᒋᑦ ᐊᒻᒪ 
ᐊᓯᖏᓐᓂᒃ ᐱᓕᕆᐊᒃᓴᕆᔭᐅᔪᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ. 
 
ᑕᒪᕐᒥᒃ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ (FC) ᐊᒻᒪᓗ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ (RMC)  
ᓂᕈᐊᖃᑦᑕᖅᐳᑦ ᐃᒃᓯᕙᐅᑕᕆᓂᐊᖅᑕᖓᓐᓂᒃ ᐊᒻᒪ ᐃᒃᓯᕙᐅᑕᐅᖃᑕᐅᓂᐊᖅᑐᒥᒃ.  ᐃᒃᓯᕙᐅᑕᖓᑦ 
ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑕ (FC) ᐊᒻᒪᓗ ᐃᒃᓯᕙᐅᑕᕆᔭᖓᑦ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑕ (RMC) 
ᐊᑭᓕᖅᓱᖅᑕᐅᒃᑲᓐᓂᖃᑦᑕᖅᑐᑦ ᐊᕐᕌᒍᑕᒫᖅᓯᐅᑎᖏᑎᒍᑦ ᐃᒃᓯᕙᐅᑕᐅᓂᖏᓐᓄᑦ. 
 
ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ (RMC) ᑲᑎᒪᖃᑦᑕᖅᑐᑦ ᒪᓕᒐᓕᐅᖅᑎᑦ ᑲᑎᒪᕐᔪᐊᖅᑎᓪᓗᒋᑦ ᐸᕐᓇᐃᖁᓪᓗᒋᑦ 
ᑲᑎᒪᔨᑦ ᐱᓕᕆᐊᕆᓂᐊᖅᑕᖏᓐᓂᒃ ᒪᓕᒐᓕᐅᕐᕕᐅᑉ ᐃᓗᐊᓂ.  ᐃᒃᓯᕙᐅᑕᖓᑦ ᒪᓕᒐᓕᐅᖅᑎᑐᐃᓐᓇᐃᑦ 
ᑲᑎᒪᔨᖏᑕ (RMC) ᑐᓴᕋᓱᐊᕈᓐᓇᖅᑐᖅ ᒐᕙᒪᒃᑯᑦ ᓯᕗᒃᑲᖅᑕᖅᑎᒋᔭᖓᓄᑦ ᒪᓕᒐᓕᐅᕐᕕᖕᒥ (GHL) ᐊᒻᒪᓗ 
ᑎᑎᕋᕐᕕᖓᓂᒃ ᒪᓕᒐᓕᐅᖅᑎᑦ ᑎᑎᕋᖅᑎᖓᑦᑕ ᐱᔾᔪᑎᒋᓪᓗᒋᑦ ᐋᖅᑭᒡᓱᕆᐊᖃᖅᑐᑦ ᐊᒻᒪ 
ᐸᕐᓇᐅᑎᐅᔭᕆᐊᖃᖅᑐᑦ ᒪᓕᒐᓕᐅᕐᕕᖕᒥ ᐱᓕᕆᐊᒃᓴᑦ.  ᐅᓂᒃᑳᓕᐅᖃᑦᑕᕐᓗᑎᒡᓗ ᒐᕙᒪᒃᑯᓐᓄᓕᒫᖅ 
ᑐᕌᖓᔪᓂᒃ, ᓱᕐᓗ ᐊᕐᕌᒍᒥ ᑮᓇᐅᔭᖁᑎᖏᑦ ᖃᓄᐃᓕᖓᓕᕐᒪᖔᑕ, ᑕᐃᒪᓐᓇᐃᑦᑐᓂᒃ 
ᐅᓂᒃᑳᕆᐊᖅᑐᖅᑐᖃᒐᔪᒃᑐᖅ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᓐᓄᑦ (RMC). 
 
ᐊᑐᖅᑕᐅᓂᖓ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ (FC) ᐱᒻᒪᕆᐅᕗᖅ ᑎᒥᖁᑎᒋᔭᐅᖕᒪᑦ ᐃᓘᓐᓇᖏᓄᑦ 
19−ᖑᔪᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐅᖃᓪᓚᒍᓐᓇᕐᖢᑎᒃ ᑕᐃᑲᓂ, ᑕᑎᒌᖃᑦᑕᐅᑎᑦᑎᐊᕐᓗᑎᒃ ᐊᒻᒪ 
ᐊᔾᔨᒌᒡᑎᑦᑎᖃᑦᑕᐅᑎᓗᑎᒃ, ᐅᖃᐅᓯᕆᔪᒪᔭᒥᖕᓂᒃ ᐅᖃᐅᓯᖃᕐᓗᑎᒃ.  ᓄᓇᕗᒥ ᓴᖅᑭᑕᐅᒐᓱᐊᖅᑐᑦ ᐱᖁᔭᕐᔪᐊᑦ 
ᐊᒻᒪ ᑮᓇᐅᔭᖅᑐᕈᑎᒃᓴᐅᔪᑦ ᑲᑎᒪᔾᔪᑕᐅᔭᕆᐊᖃᖅᑎᓪᓗᒋᑦ ᒪᓕᒐᓕᐅᕐᕕᐅᑉ ᐃᓗᐊᓂ, ᒪᓕᒐᓕᐅᖅᑎᓕᒫᑦ 
ᑲᑎᒪᔨᖏᑦ (FC) ᐊᑐᖅᑕᐅᒐᔪᒃᐳᖅ ᑲᑎᒪᕝᕕᐅᓪᓗᓂ ᐊᖏᖃᑎᒌᓐᖏᑎᓪᓗᒋᑦ ᐅᖃᓪᓚᒡᕕᐅᓪᓗᓂ ᐊᒻᒪ 
ᐋᖅᑭᖃᑎᒌᒡᕕᐅᓪᓗᓂ. 
ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ (FC) ᐊᑐᖅᑕᐅᖃᑦᑕᕆᕗᖅ ᑲᑎᒪᑎᓪᓗᒋᑦ ᐅᖃᐅᓯᖃᕐᓂᐊᕐᓗᑎᒃ 
ᐋᖅᑭᒡᓱᖅᓯᒪᓂᕆᓂᐊᖅᑕᖓᓂᒃ ᒪᓕᒐᓕᐅᖅᑎᑦ ᑲᑎᒪᕐᔪᐊᖅᑎᓪᓗᒋᑦ ᐱᓕᕆᐊᒃᓴᖏᓐᓄᑦ, ᕿᒥᕐᕈᓇᖃᑦᑕᖅᑐᑦ 
ᐱᓕᕆᕝᕕᖓᑦᑕ ᐃᓗᐊᓂ ᐱᔾᔪᑎᐅᔪᓂᒃ ᐊᒻᒪ ᖃᖓᒃᑯᑦ ᓂᕈᐊᕐᔪᐊᕋᔭᕐᒪᖔᑕ. 

ᐱᒻᒪᕆᐅᕗᖅ ᐅᖃᕆᐊᒃᓴᖅ ᑕᒪᕐᒥᒃ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ (FC) ᐊᒻᒪᓗ ᒪᓕᒐᓕᐅᖅᑎᑐᐃᓐᓇᐃᑦ 
ᑲᑎᒪᔨᖏᑦ (RMC) ᑲᑎᒪᔨᕋᓛᖑᐃᓐᓇᖅᑐᖁᑎᒋᔭᐅᕗᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᑕᐃᒪᐃᒻᒪᑦ 
ᐱᖁᔭᒃᓴᑦ ᑐᓂᔭᐅᖃᑦᑕᖏᑦᑐᑦ ᓇᓕᐊᖕᓄᑐᐃᓐᓇᖅ ᑎᒥᐅᔪᒧᑦ ᕿᒥᕐᕈᓇᖁᔭᐅᓗᑎᒃ ᑐᒡᓕᐊᓂ 
ᐅᖃᓕᒫᖅᑕᐅᓚᐅᖅᑎᓪᓗᒋᑦ ᒪᓕᒐᓕᐅᕐᕕᖕᒥ. ᓇᓕᐊᑐᐃᓐᓇᖅ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ (FC) ᐊᒻᒪᓗ 
ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ (RMC) ᐱᔪᓐᓇᕐᓂᖃᖏᑦᑐᑦ ᑕᐃᒪᐃᑦᑐᓂᒃ ᖃᐃᖅᑯᔨᓂᕐᒥᒃ ᐅᐸᖁᔨᓗᑎᒃ 
ᐅᖃᓪᓚᒋᐊᖅᑐᕐᓂᐊᖅᑐᓂᒃ ᐅᕝᕙᓗ ᑎᑎᕋᖁᔨᓗᑎᒃ ᑎᑎᖅᑲᖁᑎᓂᒃ. 


